
Avropanın enerji  
təhlükəsizliyinə böyük töhfə

Xatırladaq ki, son 10 ildə 
Azərbaycanın əsas ixrac 
məhsullarının tərkibində neft və 
neft məhsullarının xüsusi çəkisində 
dinamik artım nəzərə çarpır. “Bri-
tish Petroleum” kompaniyasının 
mütəxəssislərinin hesablamalarına 
görə, 2030-cu ilə qədər Azərbaycanın 
neft-qaz sənayesində hasilatın üstün-
lük təşkil edəcəyi, neftə olan tələbat 
artımının orta hesabla ildə 1 faizə 
yaxın olacağı proqnozlaşdırılır. Bütün 
bunlar nəzərə alınaraq, əvvəlki illərdə 
olduğu kimi, hazırda da neft-qaz ha-
silatının perspektiv təminatı üçün is-
tehsalın modernləşdirilməsi diqqətdə 
saxlanılır.

Azərbaycan bu gün dünyanın 
enerji təhlükəsizliyinə böyük töhfələr 
verən lider dövlətlər sırasında yer 
alır. Əlbəttə, belə bir uğur respubli-
kamızın zəngin neft-qaz potensialı 
ilə bağlıdır. Ölkəmizin təsdiqlənən 
qaz ehtiyatlarının təqribən 3 trilyon 
kubmetr olması, “qara qızıl” ehtiyat-
ları həcminin isə 2,5 trilyon kubmetr 
səviyyəsində qeydə alınması bunun 
bariz ifadəsidir.

Prezident İlham Əliyev ADA 
Universitetində “Orta Dəhliz boyun-
ca: geosiyasət, təhlükəsizlik və iq-
tisadiyyat” mövzusunda keçirilən 
konfransda bütün bu məsələlərə 
toxunmaqla bərabər, Azərbaycan 
tərəfindən Türkmənistandan daxil 
olan yüklərə vacib tranzit imkanı ya-
radıldığını, hətta Ələt Dəniz-Ticarət 
Limanında bu ölkədən olan yüklər 
üçün xüsusi yer ayrıldığını diqqətə 
çatdırıb. Dövlətimizin başçısı daha 
sonra türkmən qazı ilə bağlı svop 
əməliyyatlarına başlanıldığını və 
bunun  hazırda sənayemizdə artım 
müşahidə olunması və əlavə qaz 
həcmlərinə böyük tələbat yaranması 
ilə bağlı olduğunu qeyd edib: “Sənaye 
artır, əhalimiz artır. Biz indi Qara-
bağ və Şərqi Zəngəzurun yenidən 
qurulması ilə fəal şəkildə məşğuluq 
və buna görə təbii qaza tələbat, 
əlbəttə ki, artacaq. Nə edilməlidir? 
Əlbəttə ki, biz mövcud yataqlardan 
və növbəti ildən etibarən istifadəyə 

veriləcək yeni yataqlardan qaz hasi-
latını artırmağı planlaşdıran əcnəbi 
neft şirkətləri ilə əməkdaşlığımızı da-
vam etdirəcəyik. Xüsusilə böyük qaz 
kondensatı yatağı olan “Abşeron”da 
gələn ildən etibarən hasilata başla-
nılacaq. Hasilatın birinci fazası 1,5 
milyard kubmetr olacaq və əlbəttə 
ki, hasilatın bir neçə dəfə artırılması 
üçün potensial var”.

Yeri gəlmişkən, neft sənayesində 
xüsusi önəm daşıyan “Abşeron” ya-
tağı ölkəmizin karbohidrogen eh-
tiyatlarında önəmli paya malikdir. 
Ehtiyatları 350-360 milyard kubmetr 
həcmində qiymətləndirilən bu yatağın 
həm daxili tələbatın ödənilməsinə, 
həm də ölkəmizin ixrac potensialının 
güclənməsinə mühüm töhfə verəcəyi 
gözlənilir.

Qeyd edək ki, “Abşeron” yatağı 
üzrə işlərə başlanılması ilə neft is-
tehsalında yeni bir mərhələyə start 
verilib. Bu yataq “Azəri”, “Çıraq”, 
“Günəşli”, “Şahdəniz” və digər struk-
turlar kimi zəngin enerji mənbəyi 

olaraq qəbul edilib. Qeyd edək ki, 
“Abşeron” yatağında ikinci fazadan 
çıxarılacaq qazın da TANAP xətti ilə 
Türkiyəyə ötürüləcəyi nəzərdə tutu-
lub.

“Abşeron” yatağı üzrə kontrakt 
“Şahdəniz” üzrə müqavildən sonra 
imzalanıb və iqtisadi əhəmiyyətinə 
görə, çox mühüm yer tutur. Bu layihə 
Azərbaycanın neft ölkəsindən qaz 
ölkəsinə çevrilməsində çox mühüm 
əhəmiyyət kəsb edir. Artıq respubli-
kamız TANAP və TAP kəmərləri ilə 
Avropanın zəngin və etibarlı enerji 
təminatçısı hesab olunur. Ekspertlər 
tərəfindən “Abşeron” yatağı bu ener-
ji sisteminin tərkib hissəsi kimi uzun 
illər dünyanın enerji xəritəsində 
yer tutmaqla ölkəmizin layiqli yerini 
möhkəmləndirəcəyinə əminlik bildirilir.

“Xalq qəzeti”

“Əsrin müqaviləsi”nin 
imzalanmasından ötən müddətdə 
ölkə iqtisadiyyatının, xüsusən 
sənayenin, o cümlədən, neft 
sektorunun şaxələndirilməsi, 
beynəlxalq standartlara uyğun 
yenidən qurulması, innovativ 
texnologiyalarla təchiz olunması, 
yeni idarəçilik metodlarının 
mənimsənilməsi üçün geniş 
imkanlar yarandı. Xarici neft 
şirkətləri ilə birlikdə axtarış-
kəşfiyyat, qazma, tikinti və 
hasilat üzrə böyük iş həcmi 
görüldü və uğurlu nəticələr 
alındı. Nəhəng “Şahdəniz” qaz-
kondensat yatağı, orta səviyyəli 
“Əşrəfi” və “Qarabağ” yataqları 
aşkar edildi, “Abşeron” və 
“Ümid” yataqlarının işlənilməsinə 
başlanıldı.

Samir HEYDƏROV,
iqtisadçı-ekspert

Prezident İlham Əliyev 
beynəlxalq konfransda bu ilin iyul 
ayında Azərbaycanla Avropa Ko-
missiyası arasında mövcud po-
tensial nəzərə alınaraq, təchizatı 
iki dəfə artırmaq üçün Anlaşma 
Memorandumu imzalandığını bil-
dirib. Şübhəsiz ki, ölkə rəhbəri bu 
sahədə zəngin ehtiyatlardan bəhs 
etməklə, ölkəmizin  gələcək illərdə 
istismara verməyi planlaşdırdığı 
yeni “Abşeron”,  “Ümid”, “Babək”,  
“Asiman” və “Şəfəq” qaz yataqları-
nı diqqətə çatdırıb. Digər tərəfdən, 
bu məsələdə Azərbaycanın enerji 
şirkəti olan SOCAR-da ciddi isla-
hatlar aparılmasının da mühüm 
rol oynadığını vurğulayıb. Ölkə 
rəhbəri bu fikrin təsdiqi üçün de-
yib: “Yeni korporativ rəhbərlik, 
şəffaflıq və səmərəlilik bizə 
əlavə qaz tutumlarına qənaət 

etməyə imkan verəcək. Həmçinin 
bərpaolunan enerji mənbələri 
ilə bağlı beynəlxalq investorlar-
la başladığımız layihələr artıq 
həyata keçirilir. Yəqin ki, gələn ilin 
sonunadək 470 meqavat külək 
və günəş enerjisi mövcud olacaq. 
Üstəlik, Cəbrayıldakı 230 meqavat 
gücündə Günəş elektrik stansiya-
sı buna əlavə həcm verəcək. Bu 
bizə əlavə qaza qənaət etmək im-
kanı verəcək. Başqa sözlə, biz iyul 
ayında Avropa Komissiyası ilə im-
zaladığımız Anlaşma Memorandu-
munu tam icra edə biləcəyik. Lakin 
bunun üçün biz türk dostlarımızla 
razılaşmalarımızı yekunlaşdırma-
lıyıq. Ümid edirəm ki, bu, tezliklə 
baş tutacaq”.

Dövlətimizin başçısı konfrans-
da Azərbaycanın BP ilə planlarına 
da toxunaraq,     əməkdaşlığın 

davam etdirildiyini, bu şirkətin 
ölkəmizin strateji sərmayədarı 
kimi   “Azəri–Çıraq–Günəşli” və 
“Şahdəniz”in əməliyyatçısı oldu-
ğunu vurğulayıb.  

Konfransda “Azəri–Çıraq-
Günəşli” dərin dəniz qaz yatağı-
nın işlənilməsi layihəsinin hazır-
da heç zaman olmadığı qədər 
zəruri prosesə çevrildiyi, bununla 
əlaqədar BP ilə SOCAR arasında 
həmin layihə üzərində danışıq-
ların çox uğurla aparıldığı qeyd 
edilib. Eyni zamanda, BP-nin 
“yaşıl enerji”yə keçiddə iştirakına 
da toxunularaq, əslində, şirkətin 
bu prosesə rəhbərlik etdiyi, iş-
ğalçıdan təmizlənən Cəbrayılda 
Günəş enerji stansiyasına in-
vestisiya yatırmaq qərarı yüksək 
dəyərləndirilib. Prezident İlham 
Əliyev bu məqamla bağlı bildirib: 
“Bu, onların nəinki Azərbaycanda 
bərpaolunan enerji mənbələrinə 
maraq göstərən aparıcı beynəlxalq 
şirkətlərin önündə getdiyini 
göstərir, o cümlədən azad olunan 
ərazinin seçilməsi bizim üçün xü-
susi məna daşıyır. Buna görə biz 
çox minnətdarıq ki, 230 meqavat-
lıq Günəş enerji stansiyası azad 
edilmiş ərazilərdə birinci olacaq”.

Dövlətimizin başçısı konfrans-
da Qarabağ və Şərqi Zəngəzur 
iqtisadi rayonlarında bərpa olunan 
enerji mənbələri ilə bağlı artıq ilkin 
dəqiq təhlil aparıldığını vurğulaya-
raq, Günəş və külək enerjisinin mi-
nimal potensialının 9200 meqavat 
təşkil etdiyini, hidroenerji potensi-
alının isə 600 meqavat olduğunu 
diqqətə çatdırıb.

Ölkə rəhbəri işğalçıdan 
təmizlənən ərazilərdə 30-dan ar-
tıq orta və kiçik həcmli su elektrik 
stansiyasının tikilməsinin nəzərdə 
tutulduğunu, onların 5-nin artıq 
istismara verildiyini xatırladıb. 
Dövlət başçısı adları çəkilən iq-
tisadi rayonlarda  bərpaolunan 
enerji mənbələrini böyük poten-
sial kimi dəyərləndirərək, bu-
nun  sayəsində daha çox enerji 
istehsal etməklə, daha çox qazın 
beynəlxalq bazarlara yönəldilmək 
imkanını xatırladıb.

Eldəniz ƏMİROV,
iqtisadçı-ekspert

Azərbaycanın tranzit göstəricilərin 
perspektivdə daha da yüksələcəyi gözlənilir. 
Bu, Zəngəzur dəhlizinin fəaliyyətə başlaya-
cağı ilə bağlı məsələdir. Lakin bu infrastruk-
turun işə salınması istiqamətində Azərbaycan 
üzərinə götürdüyü bütün öhdəliklərə əməl etsə 
də, işğalçı Ermənistan Vətən müharibəsindən 
ötən iki il ərzində sözügedən istiqamətdə heç 
bir əməli fəaliyyət göstərməyib. Beynəlxalq 
konfransda bu problemlə bağlı Prezident 
 İlham Əliyev deyib: “Siz soruşdunuz ki, İran 
və ya Ermənistan bu prosesə əngəl törədə 
bilərlərmi, mən belə düşünmürəm. Birincisi, 
Ermənistanın regionda nə coğrafi, nə başqa 
bir imkanı, yaxud üstünlükləri yoxdur. O, faktiki 
olaraq dalana dirənmiş ölkədir, Ermənistandan 
heç bir nəqliyyat marşrutu keçmir. Onların 
nəqliyyat şəbəkəsi köhnəlib və onlara məxsus 
deyil. Onların dəmir yolları Rusiya Dəmir Yol-
ları Şirkətinə məxsusdur. Biz faktiki olaraq 
Zəngəzur dəhlizi ilə bağlı müzakirələrimizi 
Ermənistanla deyil, Rusiya ilə aparırıq. Çünki 
Ermənistan asılı ölkədir. Onun müstəqilliyi çox 
simvolikdir...”.

 Dövlətimizin başçısı bu məsələdə İran 
amilinə də toxunaraq qeyd edib ki, bu ölkə   
özü regional kommunikasiya layihələrində 
maraqlı olmalıdır, ona görə ki, bu layihələr heç 
kimə qarşı deyil, hamının xeyrinədir. 

Prezident İlham Əliyev daha sonra 
Azərbaycanın bu layihəyə görə, coğrafi 
mərkəz olaraq, eyni zamanda, tam infrastruk-
tura malik və müxtəlif beynəlxalq iştirakçılarla 
yaxşı əlaqələr yaradan ölkə kimi məsuliyyət 
daşıdığını, adı çəkilən dəhlizin formalaşması 

üçün lazımi səy göstərəcəyini diqqətə çatdırıb. 
Yeri gəlmişkən, konfransda Vətən 

müharibəsində əldə edilən tarixi qələbədən 
sonra imzalanan 2020-ci il 10 noyabr ta-
rixli üçtərəfli Bəyannamədə  Ermənistanın 
Azərbaycanın Qərb bölgələri ilə Naxçıvan 
Muxtar Respublikası arasında nəqliyyat 
əlaqələrinin təhlükəsizliyini reallaşdırmalı oldu-
ğu bildirilib. Eyni zamanda, sözügedən dəhliz 
Mərkəzi Asiya və Cənubi Qafqaz, Avropa və 
Asiya arasında olan iqtisadi əlaqələrin yaradıl-
masında və inkişaf etdirilməsində həlledici rolu 
şərtləndirib. 

Zəngəzur dəhlizinin fəaliyyətinin 
gerçəkləşməsi həm də, ilk növbədə, 
Ermənistanın  maraqlarına cavab verir. Çün-
ki işğalçı ölkə adıçəkilən kommunikasiyadan 
yararlanmaqla ticarət əlaqələrini genişləndirə, 
bununla da üzləşdiyi və getdikcə dərinləşən 
iqtisadi böhrandan xilas ola bilər.     

Bu coğrafiyada belə bir kommunikasiyanın  
– dəhlizin fəaliyyətə başlaması, ümumiyyətlə, 
region ölkələrinin–Azərbaycan, İran və 
Türkiyənin də sosial-iqtisadi yüksəlişinə bö-
yük töhfə verəcəyi heç bir şübhə doğurmur. 
Bu dəhlizin Qərb ilə Şərq arasında olan iqtisa-
di əlaqələrin dərinləşməsinə, yaranan ticarət 
həlqəsinə əlavə dəyər verməsinə önəmli təsir 
göstərəcəyi də haqlı olaraq vurğulanır.   

Ekspert rəyi

Ekspert rəyi

Zəngəzur dəhlizi–dünyanın 
faydalanacağı layihə

(əvvəli 1-ci səhifədə)

Prezident İlham Əliyev ADA 
Universitetində “Orta Dəhliz boyun-
ca: geosiyasət, təhlükəsizlik və iq-
tisadiyyat” mövzusunda keçirilən  
konfransda bununla bağlı deyib: “Başqa nə 
işlər görmüşük? Biz nəqliyyat şirkətlərimizin 
birgə səylərini bir araya gətirmişik. Çün-
ki əvvəllər, bu şirkətlərin bir növ daha kor-
porativ siyasəti var idi. Mən Azərbaycan 
dəmir yollarını, dəniz limanını, Xəzər dəniz 
gəmiçiliyini və bəzi başqalarını nəzərdə 

tuturam. İndi bizdə tam koordinasiya var. 
Rəqəmsal İnkişaf və Nəqliyyat Nazirli-
yi bu prosesi koordinasiya edir. Beləliklə, 
Azərbaycanda vahid pəncərə olacaq ki, bu 
da bürokratiyanı minimuma endirməklə bu 
marşrutdan istifadə etmək istəyən şirkətlərin 
işini asanlaşdıracaq...”.

Tədbirdə ölkəmizdə fəaliyyət göstərən  
nəqliyyat şirkətlərinin səmərəliliyi məsələsinə 
də toxunulub. Belə ki, respublikada bütün 
nəqliyyat şirkətlərində korporativ idarəçilik 
meyarlarının işə salınması ilə artıq müsbət 
nəticələr qeydə alındığı bildirilib. 

Prezident İlham Əliyevin yürütdüyü uzaqgörən siyasət nəticəsində 
dünyada böyük nüfuza sahib olan Azərbaycan artıq ən mühüm 
mövzuların müzakirə olunduğu mötəbər beynəlxalq tədbirlərin 

təşəbbüskarı və təşkilatçısı kimi tanınır. Xüsusilə Vətən müharibəsindən 
sonrakı dövrdə işğalçıdan təmizlənən  ərazilərimizin bərpası, yenidən 
qurulması, həmçinin mühüm nəqliyyat dəhlizlərinin coğrafiyasının 
genişlənməsi və inkişafı istiqamətində reallaşdırılan layihələr, qarşıda 
duran vəzifələr ətrafında fikir mübadiləsi aparılan, bütün bunlar barədə 
həqiqətləri beynəlxalq aləmə çatdıran konfranslar bunun bariz ifadəsidir. 

Belə qlobal miqyaslı tədbirlər 
vasitəsilə dünya ictimaiyyəti  
Prezident İlham Əliyevin rəhbərliyi ilə 
Azərbaycanın yerləşdiyi bölgənin sülh 
və əməkdaşlıq regionuna çevrilməsi 
istiqamətində gerçəkləşdirilən 
mütərəqqi siyasətlə tanış olur, həyata 
keçirilən strategiyanı dəstəkləyir. No-
yabrın 25-də ADA Universitetində 
“Orta Dəhliz boyunca: geosiyasət, 
təhlükəsizlik və iqtisadiyyat” mövzu-
sunda keçirilən konfrans da, şübhəsiz 
ki, bu baxımdan böyük əhəmiyyətə 
malikdir.

Dövlətimizin başçısı tədbirdəki çıxı-
şında da bu məsələyə toxunaraq, Orta 
Dəhliz kimi irimiqyaslı layihənin icra-
sını təhlükəsizlik, iqtisadi bacarıq və 
geosiyasət amillərinin şərtləndirdiyini, 
konfransın da məhz bu məqsədlə 
“Orta Dəhliz boyunca: geosiyasət, 

təhlükəsizlik və iqtisadiyyat” adlan-
dırıldığını  vurğulayıb.  Ölkə rəhbəri 
daha sonra deyib: “Təbii ki, istənilən 
genişmiqyaslı layihənin icrası üçün 
önəmli elementlərdən biri sabitlikdir. 
Azərbaycanda uzun illərdir ki, sabitlik 
var və bu, bizim iqtisadi inkişafımızın 
əsas amillərindən biridir... Buna görə 
siyasi sabitlik, təhlükəsizlik, iqtisadiy-
yat – bütün bu amillər çox vacibdir. Bu-
nunla yanaşı, Orta Dəhlizin bir hissəsi 
olan hər bir ölkənin daxildə etdikləri də 
vacibdir...”.

Yeri gəlmişkən, Orta Dəhliz yüklərin 
Çindən Avropaya və Yaxın Şərqə da-
şınması üçün təhlükəsiz marşrutlardan 
sayılır. Böyük İpək yolunun  yenidən 
canlandırılmasına yönələn bu dəhlizin 
əhəmiyyəti getdikcə artır. Xüsusilə də 
hazırda Rusiya vasitəsilə Asiyadan Av-
ropa Birliyi (Aİ) bazarlarına məhsulların 

tədarükündə problemlərin yaşanması 
adıçəkilən nəqliyyat marşrutuna ma-
rağı gücləndirir. Bu baxımdan dəhlizin 
fəaliyyətinin gücləndirilməsi Qərb və 
Şərq arasında mühüm körpü rolunu 
oynayan respublikamız üçün də böyük 
əhəmiyyət daşıyır.

Transxəzər Beynəlxalq Nəqliyyat 
Marşrutu hesab edilən Orta Dəhliz 
Çindən Türkiyəyə, o cümlədən,  Avropa 
ölkələrinə və əks istiqamətdə yük daşı-
maları  həyata keçirir. Bu dəhliz üzrə 
hərəkətdə olan blok qatarı yükləri orta 
hesabla 20-25 günə Çindən Avropaya 
çatdırır. Belə bir zaman məsafəsi isə 

dəhlizin əsas üstünlüklərindən biridir.  
Xatırladaq ki, 2017-ci ildə fəaliyyətə 

başlayan bu layihənin əhəmiyyəti 
2022-ci ildə Ukraynada hərbi 
əməliyyatların başlanmasından son-
ra özünü daha qabarıq büruzə verib. 
Belə ki, əgər 2022-ci ilə qədər Trans-
Sibir dəmir yoluna üstünlük verilirdisə, 
hazırda Rusiya–Ukrayna müharibəsi 
kontekstində mövcud reallıq Avropa İt-
tifaqı ilə ticarət prosesini ciddi şəkildə 
mürəkkəbləşdirib. 

Buna görə də hazırda Orta dəhliz 
Avropa ilə Asiya arasında ən təhlükəsiz 
və qısa yol hesab olunur. Bu nəqliyyat 

marşrutu həm də okeana çıxışı ol-
mayan Azərbaycan, Türkmənistan, 
Özbəkistan və Əfqanıstan kimi ölkələr 
üçün qlobal bazarlara çıxış əldə etmək 
baxımından mühüm önəm daşıyır. 

Prezident İlham Əliyev məhz 
bu məqamla bağlı konfransda de-
yib: “Azərbaycanın coğrafiyası yaxşı 
məlumdur. Bizim açıq dənizə, oke-
anlara çıxışımız yoxdur. Buna görə 
istər bizim enerji layihələrimiz, istərsə 
də nəqliyyat layihələrimiz olsun, 
hədəfimizə çatmaq üçün biz çox gərgin 
işləməli idik. Eyni zamanda, bizim coğ-
rafi mövqeyimizin üstünlüyü Avropa ilə 
Asiyanın arasında yerləşməyimizdir. 
Əslində, iki qitənin ortasında yerləşirik 
və bu bizə bağlılıq məsələlərində mü-
hüm rol oynamağa imkan verir. Lakin 
infrastrukturun fiziki olaraq mövcudlu-
ğu ən vacib məsələ idi və biz bu sekto-
ra uzun illər ərzində sərmayə yatırmı-
şıq. İndi isə dəmir yolları əlaqələrimizə, 
yol infrastrukturumuza baxdıqda biz 
Azərbaycanda hər şeyin hazır olduğu-
nu görürük”. 

Azərbaycan Orta Dəhlizin səmərəli 
fəaliyyəti ilə bağlı son illərdə önəmli 
layihələr reallaşdırıb. Məsələn, ölkə 
rəhbərinin konfransda vurğuladığı kimi, 
beş il bundan əvvəl ölkəmiz tərəfdaşları 
ilə birlikdə Bakı–Tbilisi–Qars dəmir 
yolu layihəsini başa çatdırıb. İndi isə 
respublikamız artan yük həcmlərini 
nəzərə alaraq, Bakı–Tbilisi–Qars 
dəmir yolunun Gürcüstan hissəsinin 
genişləndirilməsinə sərmayə yatırmağa 
başlayıb. Yüz milyon ABŞ dollarından 
daha baha başa gələcəyi gözlənilən bu 
layihənin təxminən il yarım müddətində 
yekunlaşdırılması planlaşdırılıb. 
Eyni zamanda, Şimal–Cənub dəhlizi 

kimi digər nəqliyyat layihələrinin də  
Şərq–Qərb dəhlizinə sinerji əlavə 
ediləcəyi nəzərdə tutulub. 

Dövlətimizin başçısı konfransda 
Azərbaycanın hər iki dəhlizin iştirakçı-
sı olduğunu   və ölkəmizin bu nəqliyyat 
marşrutları ilə bağlı əksər logistika  
infrastrukturu layihələrini artıq həyata 
keçirdiyini, hazırda isə həmin sahələrdə 
müasirləşdirmə işləri görüldüyünü də 
diqqətə çatdırıb. “Biz qatarların, yük 
qatarlarının sürətini artırmaq üçün yeni 
dəmir yolları tikirik. Eyni zamanda, biz 
nəqliyyat infrastrukturuna sərmayə ya-
tırırıq, xüsusilə hava ilə yükdaşımaları 
infrastrukturuna” – deyə, ölkə rəhbəri 
bildirib. 

Konfransda Azərbaycanın 
nəqliyyat-kommunikasiya layihələrinin 
nisbətən yeni elementi olan dəniz 
ticarət limanı haqqında da məlumat 
verilib. Bu möhtəşəm infrastruktur 
layihəsinin 15 milyon tondan 25 mil-
yon tona qədər genişləndiriləcəyinin 
nəzərdə tutulduğu qeyd edilib. Bunun 
isə təsadüfi olmadığı, zərurətdən irəli 
gəldiyi deyilib. Səbəbləri isə dünyada 
yeni geosiyasi vəziyyətin yaranması, 
respublikamızdan daha çox yüklərin 
daşınması ilə əlaqələndirilib. 

Prezident konfransda bütün bun-
larla yanaşı, ölkəmizin hava liman-
ları layihələrinin artıq tamamlanma 
mərhələsində olduğunu, Laçın aero-
portu hazır olandan sonra isə işğaldan 
azad edilmiş ərazilərdə üç hava limanı-
nın fəaliyyət göstərəcəyini və beləliklə, 
Azərbaycan üzrə onların sayının doq-
quza yüksələcəyini diqqətə çatdırıb. 

 Vaqif BAYRAMOV,
“Xalq qəzeti”  

Orta Dəhliz–Qərb və Şərq  
arasında mühüm körpü


